
Ég vil gera hreint 
fyrir mínum dyrum
Björgólfur Thor Björgólfsson, athafnamaður og fjárfestir, er umdeildur maður og hefur, gegn sínum vilja, verið settur 
undir sama hatt og þeir sem hvað mest voru áberandi í íslensku viðskiptalífi fyrir hrun. Í viðtali við Viðskiptablaðið 
fer Björgólfur Thor yfir mörg þeirra mála sem hafa snúið að honum sl. ár. Þar má til dæmis nefna hlut hans í 
Landsbankanum, samskiptin við stjórnendur Landsbankans, umræðuna um hann sjálfan, fall Straums og margt fleira.

Gísli Freyr Valdórsson
gislifreyr@vb.is

E
ins og tilkynnt var um 
í síðustu viku hefur 
Björgólfur Thor kom-
ist að samkomulagi 
við kröfuhafa um að 
greiða upp skuld-

ir sínar. Nánar er fjallað um sam-
komulagið í sérdálki hér til hliðar 
en í samtali blaðamanns við Björg-
ólf Thor má greina að það skipti 
hann miklu máli að klára sín mál. 

Björgólfur Thor kemst í því sam-
hengi þannig að orði að honum 
finnist miður að allir þeir sem hafa 
verið áberandi í viðskiptalífinu hér 
á landi síðustu ár séu settir undir 
sama hatt. Það hafi verið gert bæði 
fyrir hrun og þannig sé það ennþá 
í dag.

„Ég legg áherslu á að klára mín 
mál með sóma og aðskilja mig frá 
þeim sem voru í miklum þykjustu-
viðskiptum hér síðustu ár fyrir 
hrun,“ segir Björgólfur Thor að-
spurður um þetta.

„Menn gera ráð fyrir að all-
ir hafi hagað sér eins og geri það 
enn. Það þarf hins vegar að skoða 
hlutina í réttu ljósi. Ég kom heim 
með milljónir dala í reiðufé þegar 
ég byrjaði að fjárfesta hér á landi. 
Ég var á allt öðrum stað en nokk-
ur annar gerandi eða fjárfestir hér 
á landi. Það sem ég er að reyna að 
segja er að ég er á allt öðrum stað 
en flestir þeir sem hafa verið áber-
andi í viðskiptalífinu síðustu ár, ég 
byrjaði á öðrum stað og verð á öðr-
um stað en þeir sem eru að forðast 
það í lengstu lög að gera upp sínar 
skuldir og forðast alla ábyrgð.“

Þér líkar þá væntanlega illa að vera 
settur undir sama hatt og hinir svo­
kölluðu útrásarvíkingar?

„Já, enda er ég ekki útrásarvík-
ingur. Ég var ekki að flytja út pen-
inga. Ég kom með töluvert fjár-
magn inn í landið síðustu ár, raunar 
í svipuðum mæli og aðrir töldu sér 
sæmandi að flytja fé úr landi,“ seg-
ir Björgólfur Thor.

„Þegar ég tók Actavis af markaði 
[haustið 2007] mokaði ég inn millj-
örðum evra frá erlendum bönkum 
inn í kerfið hér heima. Einhvern 
veginn kjósa menn alltaf að horfa 
framhjá því. Heildarverðmæti við-
skiptanna voru um 5,3 milljarðar 
evra og þar lagði Novator fram um 
einn milljarð evra sem eigið fé.“

Í yfirlýsingunni í síðustu viku talaðir  
þú um að viðskipti þín einkenndust 

af raunverulegum viðskiptum með 
raunverulegar eignir, en ekki mála­
myndaviðskiptum með ímyndaðar 
eignir sem hefðu verið ríkjandi í ís­
lensku viðskiptalífi á undanförnum 
árum. Hvað áttu við með því?

„Ég hef í gegnum tíðina keypt 
fyrirtæki og selt þau aftur til 
óskyldra aðila. Ég kem að fyrir-
tækjum, kaupi þau af þriðja aðila 
og sel þau aftur til fjórða aðila fyrir 
hærra verð. Mismunurinn er raun-
verulegur hagnaður,“ segir Björg-
ólfur Thor.

„Hér heima gengu hlutir kaup-
um og sölum á milli tengdra aðila 
í einhvers konar hringrás. Þetta 
var algjört bull. Þetta var ein-
hvers konar eignabóla sem þandist 
út og var blásin upp af skuldsetn-
ingu. Hérna heima seldu menn 
aldrei neitt í alvörunni. Menn voru 

kannski að selja niður til tengdra 
aðila en það var aldrei skorið á nein 
eignartengsl. Þegar ég seldi félög 
seldi ég aðilum sem ég þekkti ekki 
eftir að hafa keypt þau af aðilum 
sem voru ekki skyldir mér. Mörkin 
voru skýrari, það voru kaupendur 
og seljendur. Hér heima voru menn 
að selja félög innan samstæðna, 
gefandi út víkjandi lán, framvirka 
samninga og hitt og þetta. Sterl-
ing-bullið er besta dæmið um þetta. 
Þetta var fáránlegt. Menn gortuðu 
sig af því að búa til mesta hagn-
að Íslandssögunnar á meðan þeir 
voru bara að byggja spilaborg.“

En staðreyndin er samt sú að þú 
ert settur undir sama hatt og aðrir 
áberandi aðilar í viðskiptalífinu.

„Já já, það er líklega langeinfald
ast að setja alla undir sama hatt. 

Eitt best geymda 
leyndarmálið í þessu 
öllu saman er að það var 
mjög stirt á milli mín og 
stjórnenda Landsbankans.

Það tekur tíma að leiðrétta það og 
ég þarf að sýna þolinmæði.“

Nýtur engra sérréttinda
Sumir hafa haldið því fram að þú 
njótir einhverra sérréttinda við 
skuldauppgjör þitt, hverju svarar 
þú því?

„Ég nýt engra sérréttinda, ég legg 
allar eignir á borðið og borga allar 
skuldir,“ segir Björgólfur Thor. 

„Bankarnir eru með samning-
um við mig að komast í miklu betri 
aðstöðu en þeir hefðu gert ella. Ég 
er vissulega að fá tíma, en það er 
enginn afsláttur gefinn og það eru 
engin sérréttindi fólgin í þessu. Ég 
átti gríðarlegar eignir, miklu meiri 
eignir en aðrir hér heima. Ég var 
með mjög stórt eiginfjárhlutfall 
þegar ég skoðaði mitt eigið upp-
gjör áður en þetta ferli hófst. Það 
kemur því ekki á óvart að ég skuli 
eiga fyrir skuldum, hins vegar má 
lítið út af bregða.“

Björgólfur Thor segist hafa byrj-
að snemma að hugsa fyrir þess-
um hlutum. Þannig hafi hann árið 
2007 selt töluvert af eignum til að 
losa um fjármagn. 

Það einkenndi einmitt viðskipti þín 
það ár, að þú seldir mikið. Sástu fyrir  
hvað var að fara að gerast?

„Ég tók eftir því þegar ég var að 
skoða eignir til að kaupa að það 
voru allt í einu margir aðilar að 
skoða þær eignir á meðan einn 
til tveir aðilar höfðu verið í þeim 
hugleiðingum skömmu áður. Ég 
hugsaði með mér þá að ef það voru 
svona margir um hituna sem vildu 
kaupa þá væri frekar ráð að selja,“ 
segir Björgólfur Thor.

„Eins og ég sagði áðan þá voru 
menn sífellt að skuldsetja sig hér 
heima, keyptu og keyptu en seldu 
aldrei neitt. Mönnum var klappað á 
bakið og hrósað í fjölmiðlum fyrir  

að kaupa hin og þessi fyrirtæki og 
það voru taldar góðar fréttir. En 
það getur hver sem er keypt fyrir- 
tæki ef hann borgar bara nægj-
anlega hátt verð. Kaupin eru ekki 
góðar fréttir, það er salan sem 
er góð frétt. Á þessu ári vorum 
við byrjaðir að losa til okkar fjár-
magn og töldum rétt að innleysa 
hagnaðinn. Ég hef alltaf talið að 
alvöru fjárfestar eigi ekki að sitja 
of lengi á hlutum heldur selja þá. 
Menn þurfa að selja reglulega til 
að greiða niður skuldir.“

Björgólfur Thor segir að þær 
ráðstafanir séu að skila sér í dag. 
Það breyti því þó ekki að hann hafi 
ekki séð bankahrunið fyrir, enda 
hafi það verið mun alvarlega og 
skelfilegra en nokkurn mann gat 
grunað. 

„Mig grunaði ekki hvað var að 
fara að gerast fyrr en það gerð-
ist. Mér datt ekki í hug að þetta 
gæti endað svona,“ segir Björg-
ólfur Thor.

Hrunið verði sett í 
alþjóðlegt samhengi
Þá víkur sögunni að bankahruninu 
í október 2008 og birtingu skýrslu 
rannsóknarnefndar Alþingis sl. vor. 
Björgólfur Thor hefur áður tjáð sig 
um innihald skýrslunnar og meðal 
annars gagnrýnt það að hafa ekki 
fengið kost á því að tjá sig við rann-
sóknarnefndina í ljósi þess hve oft 
hans er getið í skýrslunni. 

Um hrunið sjálft og hvort mögu-
lega hefði verið hægt að koma í veg 
fyrir það segir Björgólfur Thor að 
erfitt sé að segja til um slíkt. Auð-
velt sé að vera vitur eftir á en hann 
hafi lítið velt sér upp úr „ef og hefði“ 
spurningum varðandi hrunið þó 
svo að slíkar hugsanir leiti eðlilega 
á hann.

„Kerfið var orðið mjög þanið en 
það sem mér finnst verst við alla 
nálgun á hruninu hér heima er að 
það er sjaldan sett í alþjóðlegt sam-
hengi. Menn tala stundum eins og 
fjárhagslegar hörmungar hafi bara 
átt sér stað á Íslandi og við höfum 
verið einir í þessu og heimurinn 
haldið áfram eins og ekkert hafi í 
skorist,“ segir Björgólfur Thor.

„Það varð fjárhagsleg flóðbylgja 
í heiminum og íslensku flóðgarð-
arnir voru því miður ekki nógu 
háir þannig að við fórum verr út úr 
því en aðrir. Við fórum hins veg-
ar ekki svo miklu verr út úr því en 
aðrir, horfum á Írland og Grikk-
land, og þetta er alls ekki búið. Það 
eru margar þjóðir enn í vandræð-
um. Það er mjög villandi hvernig  
menn sleppa því sífellt að setja 
þetta í alþjóðlegt samhengi.“

Það eru samt nokkrar spurningar 
sem hefur ekki verið svarað. Hvað 
varst þú t.d. að gera með banka­
stjórnendum í Ráðherrabústaðn­
um helgina fyrir bankahrunið (í 
okt. 2008), og varst þó ekki í stjórn 
Landsbankans?

„Ég var þar sem fulltrúi hlut-
hafa enda var ég stærsti hluthaf-
inn. Þarna var meðal annars verið 
að ræða um mögulega sameiningu 
banka og ég var kallaður á fund 
sem fulltrúi hluthafa og spurður 
að því hvort ég myndi styðja slíkt,“ 
segir Björgólfur Thor. 

„Exista-menn biðu hinum megin 
við götuna enda stærstu hluthafar í 
öðrum banka. Menn spurðu okkur 

hvort við myndum styðja samein-
ingu bankanna. Ef við hefðum allir 
gert það hefðu aðrir hluthafar, s.s. 
lífeyrissjóðirnir, mögulega sam-
þykkt það líka. Tíminn var naumur 
og menn þurftu að vera upplýstir 
um stöðu mála og til staðar að taka 
mikilvægar ákvarðanir.“

Leit á Sigurjón  
sem Svarta Pétur
Annað sem haldið hefur verið fram 
er að þú hafir verið skuggastjórn­
andi í Landsbankanum fyrir hrun. 
Hverju svarar þú því?

„Það er bara bull, ég réði engu í 
Landsbankanum. Það eru mörg 

dæmi sem sýna fram á það,“ svarar 
Björgólfur Thor.

„Eitt best geymda leyndarmálið  
í þessu öllu saman er að það var 
mjög stirt á milli mín og stjórn-
enda Landsbankans. Sumir þeirra 
græddu rosalega á viðskiptum við 
mig, en þoldu mig illa af því að mér 
fannst þeir vera of einsleitir í út-
lánastefnu sinni og ekki endilega 
hæfustu menn til að stjórna er-
lendu starfseminni. Ég gagnrýndi 
þá meðal annars mikið fyrir að 
vera of einsleitir við val á stjórn-
endum, t.d. fyrir að velja bara Ís-
lendinga, en sú gagnrýni bar ekki 
mikinn árangur. Auk þess var ég 

stjórnarformaður hjá samkeppn-
isaðila þannig að lögin leyfðu ekki 
að ég skipti mér af stjórn Lands-
bankans.“

Talandi um samskipti þín við stjórn­
endur Landsbankans. Sagan segir að 
þú hafir litið á Sigurjón Þ. Árnason 
sem nokkurs konar Svarta Pétur í 
bankanum og verið ósáttur með gíf­
urlegar lánveitingar hans til Baugs. 
Er það rétt?

„Já, það er alveg rétt. Hann 
hafði ráðið í lykilstjórnunarstöð-
ur bankans samstarfsmenn sína 
úr gamla Búnaðarbankanum og 
hafði því mikil völd í bankanum. 

Allar eignir lagðar undir í skuldauppgjöri

F
jallað var um skuldauppgjör Björgólfs Thors í Viðskipta-
blaðinu í síðustu viku en í stuttu máli felur það í sér að 
allur arður af eignum hans mun á næstu árum renna 
beint til kröfuhafa þangað til skuldirnar eru uppgreiddar.

Aðspurður um uppgjörið og hvaða eignir verða áfram á 
hendi Björgólfs Thors segir hann að í raun muni hann halda 
áfram öllum sínum eignum og fara fyrir þeim. Kröfuhafar muni 
hafa forgang að eignunum, það eigi við um allt hans eignasafn. 
Sú breyting hafi hins vegar orðið á, frá því sem áður var, að ein-
staka kröfuhafar hafi haft veð í einstökum eignum en eftir því 
sem Björgólfur Thor lýsir sjálfur má líkja þessu við að búið hafi 
verið til nokkurs konar samsteypa eigna sem kröfuhafar hafi 
aðgang að eftir vægi krafna. Inni í þessu eignasafni má einnig 
finna persónulegar eignir, s.s. sumarbústaðajörð á Íslandi, fjöl-
skylduhúseign í Reykjavik og fleira. Það eru að sögn Björgólfs 
Thors skuldlausar eignir og því lagðar inn sem eigið fé.

„Þarna eru allar mínar eignir undir,“ segir hann.
„Í raun má segja að þarna sé orðið til eignahlutafélag og 

kröfuhafarnir eru stærstu hluthafarnir. Það sem hins vegar 
er ólíkt öðrum hlutafélögum er að ákveðnum forsendum 
uppfylltum munu þeir með tímanum hverfa sem „hluthafar“ 
og ég gæti fengið aftur full yfirráð yfir þessum eignum.“
Björgólfur Thor áætlar að uppgjörið muni taka þrjú til sex 
ár, það séu raunhæf tímamörk, þótt hann útiloki ekki að það 
gæti klárast fyrr.

En augljós spurning er, hvernig kemstu hjá því að verða persónu-
lega gjaldþrota?

„Með því að semja við alla mína kröfuhafa með sanngirni, 
gagnsæi og fullt uppgjör að leiðarljósi. Ég tefldi öllum mínum 
eignum fram,“ svarar Björgólfur Thor að bragði. 

„Ég hef ekki búið á Íslandi í rúm tuttugu ár og á því lítinn líf-

eyri inni hér á landi. Hins vegar hef ég fært þá peninga sem ég 
hef ætlað fyrir mig og fjölskyldu mína í framtíðinni inn í erlenda 
eignarsjóði, svokallaða trust funds. Þetta eru töluverðar eignir. 
Ég setti þetta upp á sínum tíma því það hefur verið talsvert 
um gjaldþrot í minni fjölskyldu í gegnum tíðina og ég hef verið 
markaður af því. Þannig að ég hef alltaf hugsað fyrir því og 
sett til hliðar pening ef erfiðleikar kæmu upp. Ég hef hins vegar 
opnað þetta fyrir lánardrottnum núna og lagt þetta undir í 
skuldauppgjörinu. Þetta er eitthvað sem kröfuhafar hafa aldrei 
haft aðgang að áður. Þetta átti að verða fjölskyldusjóður en ég 
hef opnað það.“

Er ekki áhætta fólgin í því persónulega?
„Jú, það er það vissulega en ef ég hefði ekki gert það hefði 

ég líklega orðið persónulega gjaldþrota og samt setið á mikið af 
eignum,“ segir Björgólfur Thor.

„Ég er enn ungur maður og ég gat ekki hugsað mér annað en 
að gera hreint fyrir mínum dyrum. Ég get sagt hreint út, að ég 
hefði getað látið banka ganga að mér og lýst mig gjaldþrota, en 
haldið háum fjárhæðum í sjóðum. Ég hefði getað lifað áfram í 
vellystingum á því fé. En þá hefði ég verið á stöðugum flótta frá 
samfélaginu. Slíkt líf hlýtur að vera algjörlega óþolandi og ég 
get ekki sett mig í spor þeirra sem berjast um á hæl og hnakka 
til að forðast að gera upp sín mál. Mér tókst að semja með því að 
leggja allar eigur á borðið og ávinna mér þannig traust viðsemj-
endanna. Þegar þeir höfðu fullvissað sig um að ég hefði ekkert 
að fela voru þeir reiðubúnir að semja. Ef þeir hefðu haft ástæðu 
til að tortryggja mig, þá er alveg víst að þeir hefðu knúið mig í 
gjaldþrot. En með því að leggja öll spilin á borðið tókst mér að 
viðhalda traustu viðskiptasambandi við lánardrottna mína. Menn 
sem hafa farið í gegnum svona þrengingar og sýnt að þeir séu 
borgunarmenn geta knúið dyra hvar sem er.“

„Mönnum var klappað á bakið og hrósað í fjölmiðlum fyrir að kaupa hin og þessi fyrirtæki og það voru taldar góðar fréttir. 
En það getur hver sem er keypt fyrirtæki ef hann bara borgar nægjanlega hátt verð. Kaupin eru ekki góðar fréttir, það er 
salan sem er góð frétt,“ segir Björgólfur Thor.

Ég gat sagt það og lýst því yfir en 
það var ekkert farið eftir því,“ segir 
Björgólfur Thor. 

„Það sem mér fannst um íslenska 
kerfið er að það tók mikla áhættu 
hér innanlands. Ég lagði áherslu 
á annað í þeim banka sem ég var í 
stjórn, Straumi. Ég réði til mín er-
lenda sérfræðinga til að stjórna 
bankanum og lagði aðrar áherslur 
á útlánastarfsemi hans. Enda kom á 
daginn að Straumur lifði hrunið af. 

Það er ekkert launungarmál að mín 
hugmynd var sú að sameina Straum 
og Landsbankann og láta þessa 
erlendu reynslubolta taka við. Ég 
náði því hins vegar ekki í gegn, það 
ætti að segja til um hversu góður 

„skuggastjórnandi“ ég var í Lands-
bankanum.“

En hafðir þú ekki, sem stærsti hlut­
hafinn í Landsbankanum, tök á því 
að skipta um stjórnendur ef þú varst 
ósáttur við þá?

„Það var ekki svo einfalt. Ég 
kvartaði mikið undan Sigurjóni 
en það þýddi ekki að ég gæti kom-
ið honum úr starfi ef ég vildi,“ segir 
Björgólfur Thor.

„Ég var auðvitað ekki eini hlut-
hafinn, Landsbankinn var almenn-
ingshlutafélag og samkvæmt til-
mælum var Samson með aðeins tvo 
menn í bankaráði og því í minni-
hluta. Líklega hefði komið mörgum 
spánskt fyrir sjónir ef skipt hefði 
verið um stjórnendur þegar allt 
gekk vel á yfirborðinu. Hagnaður-
inn var góður og bankinn var að 
mörgu leyti vel rekinn. Menn hefðu 
hiklaust spurt hvort verið væri að 
taka einhverjar geðþóttaákvarð-
anir, þar sem ekki væri tekið tillit 
til hagsmuna almennra hluthafa. 
Það þarf að færa sterk rök fyrir því 
að skipta um stjórnendur. Þetta var 
flókið mál.“

En varðandi lánin til Baugs. Varstu 
ósáttur af því að þetta voru lán til 

Baugs eða bara af því að þau voru til 
eins aðila?

„Á sínum tíma vissi ég að Baugur 
var stór viðskiptavinur Landsbank-
ans en ég vissi ekki hversu stór og 
alls ekki hversu gríðarlega há lánin 
til Baugs og tengdra aðila voru. Ég 
mátti ekki vita það. En mér fannst 
og finnst þessi miklu lán einkenni-
leg,“ segir Björgólfur Thor. 

„Mér fannst Baugur bara vera 
með eitt viðskiptamódel á þess-

um tíma; að auka við skuldir. Þeir 
voru sífellt að auka við skuldirn-
ar, alltaf að kaupa og kaupa en ég 
sá þá aldrei selja einn einasta hlut. 
Mín aðal gagnrýni var sú að ég sá 
þá aldrei selja neitt. Það voru mín 
áhyggjuefni.“

Sér eftir því að hafa 
keypt Landsbankann
Oft hefur því verið haldið á lofti að 
einkavæðing bankanna hafi verið 

mislukkuð að því leyti að þeir hafi 
verið seldir aðilum sem ekki kynnu 
með banka að fara, svo vitnað sé í 
margendurtekna orðræðu. Það ligg-
ur því við að spyrja Björgólf Thor, sem 
keypti annan ríkisbankanna ásamt 
föður sínum í lok árs 2002, hvað hon-
um finnist um þessa umræðu.

„Einkavæðingin snerist að miklu 
leyti um það að það vantaði erlent 
fjármagn inn í landið,“ segir Björg-
ólfur Thor. 

„Við lýstum yfir áhuga og sögð-
umst vera reiðubúnir að koma með 
erlent fjármagn til landsins. Við 
höfðum áætlanir um að ráða vana 
íslenska bankamenn til starfa og það 
er það sem við gerðum. Með tíð og 
tíma ætluðum við að fá reynslubolta 
erlendis frá sem ég síðan gerði með 
Straum.“

Björgólfur Thor segir þó að einka-
væðingarferlið hafi breyst mjög mik-
ið frá því að hann kom fyrst að því, 
það hafi nánast stökkbreyst.

„Allt í einu kom einhver S-hópur 
að ferlinu, fékk að kaupa VÍS út úr 
Landsbankanum og keypti annan 
bankann sem var bara hálfgert grín,“ 
segir Björgólfur Thor.

„Þeir komu ekki með neitt erlent 
fjármagn inn í landið og það var 
enginn erlendur fjárfestir. Allt í einu 
voru búnir til einhverjir skuldasúpu-
peningar til að rétt pólitískt tengdir 
menn gætu eignast bankann. Þetta 
var bara algjört bull. Við héldum 
að við fengjum einhvern tíma til að 
koma Landsbankanum á ról áður en 
hinn bankinn yrði seldur. Forskot-
ið sem við hefðum mögulega fengið 
var tekið af okkur.“

Þá segir Björgólfur að eðlilegast 
hefði verið að selja Landsbankann 
og Búnaðarbankann með tveggja 
ára millibili líkt og gert var með FBA 
tveimur árum áður. Þannig hefði 
mögulega fengist hærra verð fyrir 
Búnaðarbankann og þá hefði ekki 
hlaupið þessi mikli og skyndilegi 
vöxtur í bankakerfið eins og raunin 
varð með yfirtöku Kaupþings á Bún-
aðarbankanum.

Sérðu eftir því að hafa keypt Lands­
bankann?

„Já, þú getur rétt ímyndað þér. Ég 
hef verið að kaupa og selja fyrirtæki 
úti um allan heim og ég hef aldrei 
tapað eins miklu og á Landsbank-
anum,“ segir Björgólfur Thor.

„Við komum með milljarða í 
reiðufé til landsins sem við töpuð-
um. Fyrir utan það fór allur arður út 
úr Landsbankanum og ríflega það í 
að kaupa hluti í bankanum. Alls fékk 
Samson um 4,5 milljarða í arð út 
úr Landsbankanum. Einn milljarð-
ur var greiddur út til hluthafa. Við 
tókum hins vegar þátt í öllum hluta-
fjáraukningum fram til 2006 og 
greiddum alls um 30 milljarða fyrir 
hlutinn sem við áttum við fall bank-
ans. Þetta er allt tapað í dag. Þetta 
var hörmuleg fjárfesting, við töpuð-
um tugum milljarða á henni.“

Aðrir vildu fá að vera með
Björgólfur Thor var sem kunnugt er 
stærsti hluthafinn og stjórnarfor-
maður Straums þegar bankinn var 
tekinn yfir af stjórnvöldum vorið 
2009. Nánar er fjallað um hrun, eða 
yfirtöku eftir því hvernig á það er 
litið, bankans hér til hliðar en þó er 
ýmislegt sem gagnrýnt hefur verið 
við stjórn og útlánastarfsemi bank-
ans. Þannig segir í nýlegri skýrslu 
PricewaterhouseCoopers, sem 
kynnt var á kröfuhafafundi í júní sl., 
að viðskipti bankans við Björgólfs-
feðga hafi farið yfir mörk um stórar 
áhættuskuldbindingar. Það er hins 
vegar rétt að taka fram að slitastjórn 
bankans hefur enn ekki séð ástæðu 
til að rifta gjörningum sem tengjast 
Björgólfi Thor eða föður hans.

Aðspurður um lánasafn Straums 
tengt Björgólfi Thor segir hann að 
ekki hafi átt sér stað óeðlilegar lán-

veitingar frá bankanum til sín og 
enn hafi ekkert komið fram sem 
sýnir fram á að svo hafi verið.

Eitt sem hefur þó verið bent á, og 
gagnrýnt, er að Straumur átti hlut 
í pólsku símafyrirtækjunum Netia 
og P4. Hlutirnir voru geymdir í 
fjárfestingarsjóði í 100% eigu bank-
ans, Novator One LP. Sjóðurinn var 
síðan rekinn af Novator Partners, 
félagi í eigu Björgólfs Thors.

Félag í þinni eigu rak því sjóð sem 
var í fullri eigu almenningshluta­
félagsins Straums þar sem annað 
félag í þinni eigu var langstærsti 
eigandinn og þú sjálfur stjórnarfor­
maður. Telur þú að þetta séu eðli­
legir viðskiptahættir?

„Það var ekkert óeðlilegt við 
þetta, þvert á móti,“ segir Björg-
ólfur Thor.

„Ég var búinn að vera í verkefn-
um erlendis sem bæði Landsbank-
inn og Straumur höfðu tekið þátt í 
og grætt á. Það komu ýmsir aðilar 
til mín sem lýstu yfir áhuga á því að 

„fá að vera með“ í því sem ég var að 
gera erlendis. Ég sagði, gott og vel, 
þá er best að búa til eitthvert kerfi 
í kringum þetta. Best var að setja 
upp sjóð sem þeir gætu fjárfest í og 
ég myndi reka.“

Björgólfur Thor bendir á að hann 
hafi ráðið til sín færa erlenda aðila, 
meðal annars frá Merrill Lynch og 
Deutsche Bank, til að stjórna sjóðn-
um frá Lundúnum og þeir stjórni 
honum enn. Þarna hafi verið komið 
tækifæri fyrir aðra til þess að vera 
með í verkefnum hans erlendis.

„Burðarás, sem ég átti hlut í þá, 
vildi vera með og sagði já. Straum-
ur, þar sem ég átti aðeins 2% þá, 
lýsti sömuleiðis yfir áhuga. Þarna 
söfnuðust um 200 milljónir evra,“ 
segir Björgólfur Thor.

„Glitnir sagði hins vegar nei 
takk og það gerði Landsbankinn 
líka. Ég sagði þá við stjórnendur 
Landsbankans að þarna gætu þeir 
fjárfest og fengið gert upp við sig 
ársfjórðungslega. Þeir höfnuðu 
því samt og vildu einbeita sér að 
útlánum. Það pirraði mig og olli 
mér vonbrigðum að þeir skyldu 
ekki sýna þessu áhuga.“

Björgólfur Thor segir að hann 
hafi hins vegar ekki haft nein tök á 
því að breyta ákvörðun stjórnenda 
Landsbankans og vísar því þannig 
enn á bug sem rætt var um hér fyrr, 
að hann hafi verið skuggastjórn-
andi að Landsbankanum.

„Svona varð Novator One til og 
gekk mjög vel. Við högnuðumst á 
fjárfestingum í Englandi, Grikk-
landi, Finnlandi og Póllandi svo 
dæmi sé tekið. Þessi sjóður gengur 
enn mjög vel og er meðal stærstu 
eigna Straums í dag. Sjóðurinn er 
enn rekinn af Novator Partners. 
Þetta eru mjög eðlilegir viðskipta-
hættir, allt uppi á borðum og allar 
nauðsynlegar upplýsingar í árs-
reikningum sjóðsins.“

Lítið spenntur fyrir 
fjárfestingum á Íslandi
Blaðamaður heyrir fljótt að Björg-
ólfur Thor er lítt fáanlegur til að tjá 
sig um þjóðfélagsmálin hér á landi, 
t.d. um stjórnmál, gengismál og svo 
frv. Hann segist ekki fylgjast mikið 
með umræðunni en þó sé augljóst að 
endurreisnin gangi hægar en menn 
höfðu vonað.

Ekki verður þó hjá því komist að 

spyrja Björgólf Thor um mögulega 
uppbyggingu íslensks hlutabréfa-
markaðar og þátttöku hans í ís-
lensku atvinnulífi í framtíðinni. Um 
hlutabréfamarkaðinn segist Björg-
ólfur Thor lítið getað spáð, það sé þó 
ljóst að hann verði ekki þátttakandi 
í honum.

Hefur þú þá ekki áhuga á því að starfa 
á Íslandi í framtíðinni?

„Ég vil ekki fullyrða um það en 

ég er búinn að tapa gífurlegu fjár-
magni hér á landi. Ég er umdeild 
persóna hérna, hef búið erlendis 
í rúm 20 ár og líður vel þar,“ segir 
Björgólfur Thor.

„Mín stefna hefur alltaf verið sú að 
vera lítill fiskur í stórri tjörn en ekki 
stór fiskur í lítilli tjörn. Ég brá einu 
sinni út af því, með því að fjárfesta 
hér á landi. Það var óheillaspor, ég 
hef lært af þeirri reynslu og ég hygg 
að ég geri það ekki aftur. Ég held að 
það sé best fyrir mig að búa og starfa 
erlendis.“

Sem kunnugt er þá er Björgólfur 
Thor engu að síður með mörg járn í 
eldinum hér á landi, s.s. ráðandi hlut 
í Actavis, CCP, Verne Holding, Nova 
og fleiri fyrirtækjum. Aðspurður 
um þær fjárfestingar segir Björg-
ólfur Thor að Actavis, CCP og Verne 
Holding séu í raun alþjóðleg fyr-
irtæki byggð á íslensku hugviti. Þau 
séu ekki íslensk að því leyti að þau 
eigi ekki allt sitt undir íslenskum 
neytendum og líklega ekki á leiðinni 
á íslenskan hlutabréfamarkað. 

Hins vegar sé því öðruvísi far-
ið með NOVA. Það félag sé í raun 
sú fjárfesting sem sé hvað „ís-
lenskust“ af fjárfestingum Björg-
ólfs Thors. 

„Ég er afskaplega stoltur af því 
fyrirtæki. Þar er frábært rekstrar-
teymi og þeim hefur tekist vel til. 
Með tilkomu NOVA lækkaði verð 
til neytenda töluvert,“ segir Björg-
ólfur Thor.

Björgólfur Thor vill þó ekki láta 

skilja sig sem svo að hann ætli sér 
að selja allt og fara héðan í fússi, 
eins og hann orðar það. 

„Ég held hins vegar að minn vett-
vangur sé ekki Ísland. Hann hefur 
aldrei verið það og verður líklega 
ekki í framtíðinni.“ 

„Það er ekkert neikvætt gagn-
vart Íslandi heldur persónulegt hjá 
mér, ég þrífst líklega betur erlend-
is. Ég útiloka auðvitað ekki frekari 
fjárfestingar hér á landi en mínar 
áherslur liggja á nýmörkuðum, t.d. 
í A-Evrópu þar sem markaðir eru 
að byrja að fara í gang. Þar liggur 
mín reynsla og ég mun reyna að 
nýta hana. Ef ég sé eitthvert al-
þjóðlegt tækifæri fyrir Ísland sem 
á ekki allt sitt undir íslenskum 
neytendum eða markaði hér heima 
þá mun ég skoða það. Ég mun hins 
vegar stíga varlega til jarðar.“

Lítur mikið upp til Thors Jensen
Þér er samt mjög annt um mannorð 
þitt hérna heima, af hverju er það?

„Já, öll fjölskylda mín og bestu 

vinir eru hér heima. Mannorðið 
skiptir mig mjög miklu máli,“ seg-
ir Björgólfur Thor. 

Aðspurður hvort hann verði 
fyrir áreiti hér á landi eða finnist 
hann óvelkominn svarar hann því 
neitandi, fyrir utan það að unn-
ar hafi verið skemmdir á eignum 
hans í skjóli nætur.

„Auk þess hafa nafnlausir að-
ilar sagt ýmislegt um mig og rang-
færslur sífellt endurteknar. En það 

hefur enginn sagt neitt beint við 
mig. Ég á kunningja í öðrum lönd-
um sem hafa lent í verri hlutum 
en ég. Miðað við þær sögur getur 
maður ekki kvartað,“ segir Björg-
ólfur Thor.

En umræðan um þig hlýtur að snerta 
eitthvað við þér, sbr. áramóta­
skaupið, blaðagreinar, blogg og 
fleira?

„Já, já, hún gerir það. Ég hef hins 
vegar ekki séð áramótaskaupið, ég 
les voða lítið greinar um mig hérna 
en engu að síður þá meitlast þetta 
alltaf inn. Þetta er mjög þreytandi 
og niðurdrepandi. Þetta hefur ver-
ið ömurlegur tími frá hruninu,“ 
segir Björgólfur Thor og það má 
heyra að honum er ekki sama um 
umræðuefnið.

„Það er búið að vera erfitt að 
halda fókus, taka til, búa til verð-
mæti og koma í veg fyrir að önn-
ur tapist og upplifa á sama tíma 
mjög neikvæða umræðu. Ég hef 
hins vegar reynt að vera ekki 
upptekinn af því. Það kemur að 
því að maður fær að tjá sig og 
svara fyrir sig.“

Nú er Björgólfur Thor sem 
kunnugt er af hinni svokölluðu 
Thorsara-ætt en Thor Jensen, at-
hafnamaður, var langafi Björgólfs. 
Aðspurður um ætt sína og þá stöðu 
sem henni kann að fylgja segist 
Björgólfur Thor ekki leggja mikið 
upp úr því að vera Thorsari. 

„Hins vegar hef ég mikið álit á 

Thor Jensen sem einstaklingi. Ég 
ber mikla virðingu fyrir honum,“ 
segir Björgólfur Thor.

„Hans saga er stórmerkileg. 
Hann, einn og sér, er góð fyr-
irmynd. Hann byrjaði með tvær 
hendur tómar, varð tvisvar gjald-
þrota en hann borgaði samt allar 
skuldir sínar. Hann er þekktur fyr-
ir það núna 100 árum seinna. Það 
er nokkuð sem ég tek mér til fyr-
irmyndar enda er ég að vinna nú 

í því að greiða upp mínar skuldir. 
Eftir nokkur ár, jafnvel áratugi, 
þá getur vel verið að menn muni 
eftir því sem ég gerði.“

Þannig að þú ert ekki með ætt­
arveldi Thorsaranna í huga í 
þínu dagsdaglega lífi?

„Nei, alls ekki. Ég verð meira 
að segja að viðurkenna að ég er 
ekki mjög ættfróður maður og 
þekki frændur mína ekki alla, 
enda er þetta risastór ætt,“ segir 
Björgólfur Thor.

„Mér finnst karlinn hins vegar 
mjög merkilegur.“

Sagðar hafa verið fréttir af 
því að Björgólfur Thor hafi 
lagt áherslu á að fá að halda 
Fríkirkjuvegi 11, húsi sem Thor 
Jensen lét reisa, inni í persónu-
legu eignasafni sínu. Björgólf-
ur Thor segir að af augljósum 
ástæðum hafi lítið gerst með 
það hús frá því að það var keypt 
en hins vegar liggi fyrir áætl-
anir um endurbætur og starf-
semi í húsinu.

„Þetta hús er rúmlega 100 ára 
gamalt og það er ekki eins og 
það hafi ekki orðið einhverj-
ar hörmungar eftir að það var 
byggt, t.d. tvær heimsstyrjaldir. 
En það mun koma tími þar sem 
hægt verður að gera eitthvað 
úr þessu húsi. Ég hef hug á því 
að gera safn fyrir Thor Jensen 
en það þarf að bíða í bili,“ segir 
Björgólfur Thor.

FME keyrði Straum niður með handafli

N
okkuð hefur verið deilt um og margar meiningar 
verið um fall Straums í mars 2009. Rétt er að geta 
þess að í október 2008 leituðu allir viðskiptabank-
arnir að fyrra bragði til Fjármálaeftirlitsins (FME) 

og báðu það um að taka yfir starfsemi bankanna. Í tilfelli 
Straums var því öfugt farið enda var að FME sem tók yfir 
starfsemi bankans snemma morguns þann 9. mars 2009. Í 
nýlegu uppgjöri skilanefndar bankans kemur fram að hann 
eigi um 60% upp í kröfur.
Aðspurður um þetta segir Björgólfur Thor að málið í heild sé 
mjög skrýtið og að hann sé enn afar ósáttur við það hvernig 
Straumur hafi verið „keyrður niður“ eins og hann kemst að 
orði.

„Við vorum með mjög sterkan efnahagsreikning en þurftum 
aðstoð með lausafé. Við höfðum í um tvö ár reynt að fá gengi 
bankans skráð í evrum til að komast út úr íslensku krónunni 
og laða frekar að erlenda fjárfesta til að standa með bank-
anum við aðstæður sem þarna höfðu skapast. Sú heimild var 
af undarlegum pólitískum ástæðum aldrei veitt,“ segir Björg-
ólfur Thor.

„Þegar þarna var komið sögu hafði fjármálaráðuneytið 
lýst vilja til að koma að þessu, ráðuneytið taldi að það myndi 
styrkja hagkerfið ef Straumur héldist öflugur. Við vorum í 
sambandi við kröfuhafa sem voru tilbúnir til að vinna með okk-
ur í þessu. Kröfuhafar báðu um að ég legði fram aukið hlutafé, 
sem ég gerði með því að leggja fram nánast allt það reiðufé 
sem ég átti viku áður en bankinn var tekinn yfir. Við gerðum 
allt sem við sögðumst ætla að gera. Seðlabankinn var búinn 
að gefa ákveðið vilyrði fyrir þessu öllu saman.“

Björgólfur Thor segir að nokkrum dögum áður en bankinn 
hafi fallið hafi verið haldinn stjórnarfundur í bankanum þar 
sem fram kom að gengi bankans væri um 0,14 sinnum eigið fé. 
Þá hafi stjórn bankans litið svo á, miðað við efnahagsreikning 
bankans og miðað við að um 80% af innkomu hans kæmi til af 

erlendri starfsemi, að bankinn væri aðeins að litlu leyti háður 
íslensku niðursveiflunni. 

„Þegar ljóst var að Straumur fengi ekki fyrirgreiðslu hjá Seðla-
bankanum, af ástæðum sem mér eru enn ekki skiljanlegar, 
ákváðum við að óska eftir greiðslustöðvun. Á þeim tíma gerð-
um við ráð fyrir því að geta greitt kröfuhöfum 100% og átt 
afgang fyrir hluthafa,“ segir Björgólfur Thor

„Við höfðum samband við lögfræðinga til að undirbúa 
beiðni um greiðslustöðvun, sem er í takt við lög landsins. Þá 
greip FME inn í og beitti sér með handafli til að taka bankann 
yfir á grunni neyðarlaganna. Neyðarlögin voru sett vegna 
viðskiptabanka, til að vernda inneignir almennra borgara. 
Straumur var ekki viðskiptabanki í þeim skilningi, það voru 25 
innistæðueigendur og allir fagfjárfestar. Það að beita neyð-
arlögunum, tæpu hálfi ári eftir bankahrunið, var alveg út í hött. 
Straumur hafði sýnt fram á að hann gæti komist af í alþjóð-
legu umhverfi.“

Björgólfur Thor segir að það að meina stjórninni að sækja 
um greiðslustöðvun hafi skaðað bæði kröfuhafa og hluthafa 
bankans. Þannig hefðu heimturnar orðið mun meiri ef bankinn 
hefði fengið að fara í tímabundna greiðslustöðvun.
Aðspurður segist Björgólfur Thor ekki kunna skýringar á 
aðgerðum FME í þessu máli. Hann vonast þó til að einhver fari 
yfir málið síðar, hann sé líklega ekki besti maðurinn til þess.
Þá segir Björgólfur Thor, aðspurður, að til greina hafi komið 
að flytja bankann úr landi eftir bankahrunið haustið 2008. 
Hann segir að þörf hafi verið á því að fá gengi bankans skráð 
í evrum en ekki krónum, ekki hafi dugað að uppgjör bankans 
væri í evrum.

Björgólfur Thor segir að stjórn bankans hafi verið langt 
komin í viðræðum við bresk félög og gerðar hafi verið áætl-
anir um að sameina bankann bresku félagi, sem þó var minna 
en Straumur, sem þegar var skráð í kauphöllina í Lundúnum. 
Af augljósum ástæðum gengur þær fyrirætlanir aldrei eftir.

 „Mín stefna hefur alltaf verið sú að vera lítill fiskur í stórri tjörn en ekki stór fiskur í lítilli tjörn. Ég brá einu sinni út af því, með því að fjárfesta hér á landi. Það var 
óheillaspor, ég hef lært af þeirri reynslu og ég hygg að ég geri það ekki aftur. Ég held að það sé best fyrir mig að búa og starfa erlendis.“

„Ég get sagt hreint út, að ég hefði getað látið banka ganga að mér og lýst mig gjaldþrota, en haldið háum fjárhæðum í sjóðum. Ég hefði getað lifað áfram í vellysting-
um á því fé. En þá hefði ég verið á stöðugum flótta frá samfélaginu. Slíkt líf hlýtur að vera algjörlega óþolandi.“

Ég hef verið að kaupa og selja fyrirtæki úti 
um allan heim og ég hef aldrei tapað eins 
miklu og á Landsbankanum.


